
					Prawfddarllenwyd y dudalen hon


Amryw Sul, bu mawr y sias,

Trafaeliwn i Bentre'r Foelas,

At Sion Dafydd, cludydd clau,

Hoen lewfryd am hen lyfrau.

Ac Edward, enwog awdwr,

Pwyllus, ddeallus dda wr,

Taid Robin, Bardd Glyn y Glaw,

Fyw feithrin, fu fy athraw.

A Dafydd, llyfrgellydd gwiw,

Awdwr hoew-fraint o Drefriw:

Cynullwyr canu ollawl,

A hanesaidd henaidd hawl.



Bu feirw rhai'n, fu gywrain g'oedd.

Llwfr gollwyd eu llyfrgelloedd:

Amser a wisg frisg o frad,

Anwadal gyfnewidiad;

Amryw draill mawr droelli,

Fu yn fy amser ofer i.

Bu beirdd yn fy heirdd fywhau,

Gwest awen, megis duwiau;

Tomos, o Dai'n Rhos, dyn rhydd,

Ar wiwnaws yr awenydd;

Ei ddisgybl ef, ddwysgwbl un,

Lais hygoel, fum las hogyn,

A'i fynych ysgrifennydd,

Ar droiau'n ddiau drwy ddydd;

Gwaith prydyddion moddion mad,

Fu ddelwau fy addoliad.



O! mor werthfawr, harddfawr hyf,

Ac anwyl fyddai gennyf

